
তথ্যবিবরণী                                                                                                                নম্বর : ১৫৭৮

ধর্মকে ক্ষমতার হাতিয়ার হিসাবে ব‍্যবহার করা হয়েছে
                                  -- নৌপরিবহন প্রতিমন্ত্রী

বিরল (দিনাজপুর), ২ বৈশাখ (১৫ এপ্রিল):    

নৌপরিবহন প্রতিমন্ত্রী খালিদ মাহ্‌মুদ চৌধুরী বলেছেন, করোনা মহামারির সময়ে অনেক দেশে মসজিদে নামাজ পড়া বন্ধ থাকলেও বাংলাদেশে সেটি হয়নি। প্রধানমন্ত্রী শেখ হাসিনা এ বিষয়ে খুবই সচেষ্ট ছিলেন। মসজিদ যাতে বন্ধ হয়ে না যায়, তারাবিহ নামাজ যাতে বন্ধ হয়ে না যায় এবং মসজিদে আজান যেন বন্ধ হয়ে না যায় সে লক্ষ্যে ব‍্যবস্থা গ্রহণ করা হয়েছিল। তিনি বলেন, বাংলাদেশ একমাত্র দেশ যেখানে সংখ‍্যাগরিষ্ঠ মানুষ মুসলমান হওয়ার পরও অন‍্যান‍্য ধর্মের মানুষ তাদের ধর্মীয় কর্মকাণ্ড  শান্তিপূর্ণভাবে পালন করতে পারে। বাংলাদেশের মুসলমানরা অন‍্যান‍্য ধর্মের প্রতি সহনশীল। ইসলাম শান্তি ও মানবতার ধর্ম। অথচ এক সময়  এ ধর্মকে ক্ষমতার হাতিয়ার হিসাবে ব‍্যবহার করা হয়েছে। 
প্রতিমন্ত্রী আজ দিনাজপুরের বিরল উপজেলার বিরল সরকারি কলেজ মাঠে উপজেলা আওয়ামী লীগের উদ্যোগে ইফতার ও দোয়া মাহফিলে এসব কথা বলেন।
নৌপরিবহন প্রতিমন্ত্রী বলেন, বঙ্গবন্ধু ধর্মীয় শিক্ষাকে গুরুত্ব দিয়ে ইসলামিক ফাউন্ডেশন গড়ে তুলেছিলেন। তাঁরই কন‍্যা প্রধানমন্ত্রী শেখ হাসিনা  ৬৪ জেলায় ও সকল উপজেলায় মডেল মসজিদ নির্মাণ করে দিচ্ছেন। এ সকল মসজিদে  ইসলামের শিক্ষা দেয়া হবে এবং এগুলো ইসলামিক কর্মকাণ্ডে ব‍্যবহৃত হবে।
বিরল উপজেলা আওয়ামী লীগের সভাপতি ও পৌর মেয়র সবুজার আহমদ সাগরের সভাপতিত্বে অনুষ্ঠানে অন‍্যান্যের মধ‍্যে উপস্থিত ছিলেন দিনাজপুর জেলা আওয়ামী লীগের সাধারণ সম্পাদক ও জেলা পরিষদের চেয়ারম‍্যান আজিজুর রহমান চৌধুরী, বিরল উপজেলা আওয়ামী লীগের সাধারণ সম্পাদক রমাকান্ত রায় ও উপজেলা নির্বাহী অফিসার আফছানা কাওছার।

প্রতিমন্ত্রী এর আগে বিরল বাজার পুনঃনির্মিত কেন্দ্রীয় মসজিদের উদ্বোধন করেন।

#
জাহাঙ্গীর/রাহাত/রফিকুল/সেলিম/২০২২/২১৩০ ঘণ্টা

তথ্যবিবরণী                                                                                                                            নম্বর : ১৫৭৭

দেশে সকল ধর্মের মানুষ শান্তিতে বসবাস করছে
                       -- সমাজকল্যাণ প্রতিমন্ত্রী

ঢাকা, ২ বৈশাখ (১৫ এপ্রিল):    

সমাজকল্যাণ প্রতিমন্ত্রী মোঃ আশরাফ আলী খান খসরু বলেছেন, বর্তমান সরকারের সময়ে দেশে সকল ধর্মের মানুষ শান্তিতে বসবাস করছে। দেশে সাম্প্রদায়িক সম্প্রীতি বিরাজ করছে।

প্রতিমন্ত্রী আজ রাজধানীর রমনাস্থ ইঞ্জিনিয়ার্স ইনস্টিটিউশন মিলনায়তনে জাহাঁগিরিয়া শাহসুফি মমতাজিয়া দরবার শরিফের উদ্যোগে পবিত্র মাহে রমজানের তাৎপর্য শীর্ষক আলোচনা ও ইফতার মাহফিলে প্রধান অতিথির বক্তব্যে এ কথা বলেন।

মমতাজিয়া দরবার শরিফের পির আল্লামা শাহসুফি সৈয়্যদ মোহাম্মদ আলী শাহ্ এর সভাপতিত্বে অনুষ্ঠানে অন্যান্যের মধ্যে বক্তব্য রাখেন পটুয়াখালী-৪ আসনের সংসদ সদস্য অধ্যক্ষ মোঃ মহিববুর রহমান মহিব।

এ সময় প্রতিমন্ত্রী বলেন, আগে অনেক সরকার এসেছে এবং তারা অনেক কথা বলেছে। আজকে বাংলাদেশের ৬৪টি জেলায় বহুবিধ সুবিধাসংবলিত মসজিদ কমপ্লেক্স তৈরি করা হচ্ছে, আগে কেউ এটা চিন্তাও করেনি। জেলা পর্যায়ের ধারাবাহিকতায় প্রতিটি উপজেলাতেও মডেল মসজিদ নির্মিত হচ্ছে।
প্রতিমন্ত্রী আরো বলেন, এ সরকার মাদ্রাসা শিক্ষাকে স্বীকৃতি দিয়েছে। আগের সরকারগুলো কেবল প্রতিশ্রুতি দিয়েছে। কিন্তু কাজের কাজ কিছুই করেনি। তিনি বলেন, মহানবি (স.) এঁর বিদায় হজের ভাষণে বলা কথাগুলো অনুসরণ করলে আমাদের মধ্যে কোনো ভেদাভেদ থাকবে না।
প্রতিমন্ত্রী আগামীর বাংলাদেশ যেন সমৃদ্ধির পথে চলে এবং ধর্মকর্ম পালনের পথ আরো সুগম হয় সেজন্য সবাইকে প্রার্থনার আহ্বান জানান।

#
জাকির/রাহাত/রফিকুল/সেলিম/২০২২/২০৩০ ঘণ্টা
তথ্যবিবরণী                                                                                                                নম্বর : ১৫৭৬

অতীতের মতো ছাত্রলীগকে সকল ষড়যন্ত্রের বিরুদ্ধে বলিষ্ঠ ভূমিকা রাখতে হবে
                                                              -- পানিসম্পদ উপমন্ত্রী
ঢাকা, ২ বৈশাখ (১৫ এপ্রিল):    

পানিসম্পদ উপমন্ত্রী ও বাংলাদেশ আওয়ামী লীগের সাবেক সাংগঠনিক সম্পাদক এ কে এম এনামুল হক শামীম বলেছেন, জিয়াউর রহমান-খালেদা জিয়া ছাত্রদলের হাতে অস্ত্র তুলে দিয়েছিলেন। আর প্রধানমন্ত্রী শেখ হাসিনা ছাত্রলীগের নেতাকর্মীদের হাতে বইখাতা তুলে দিয়েছিলেন। দেশের সকল দুর্যোগে ছাত্রলীগ সবসময় অগ্রণী ভূমিকা পালন করেছে। তিনি বলেন, অতীতের মতো ছাত্রলীগকে সকল ষড়যন্ত্রের বিরুদ্ধে বলিষ্ঠ ভূমিকা রাখতে হবে। ষড়যন্ত্রকারীদের বিরুদ্ধে রুখে দাঁড়াতে হবে। কারণ, বাংলাদেশের ইতিহাস মানেই ছাত্রলীগের ইতিহাস। ১৯৪৮ সালে প্রতিষ্ঠার পর থেকে  আজ পর্যন্ত মানুষের অধিকার আদায়ের সব আন্দোলন-সংগ্রামে ছাত্রলীগ ওতপ্রোতভাবে জড়িত ছিল। তাই ছাত্রলীগের কাছে মানুষের প্রত্যাশা অনেক বেশি।
আজ শরীয়তপুরের নড়িয়া উপজেলার রাজনগর ইউনিয়ন ছাত্রলীগের এক সমাবেশে ভার্চুয়ালি যুক্ত হয়ে প্রধান অতিথির বক্তব্যে উপমন্ত্রী এসব কথা বলেন।
ছাত্রলীগের সাবেক সভাপতি এনামুল হক শামীম আরও বলেন, এতিমের টাকা আত্মসাৎ করে খাওয়া সাজাপ্রাপ্ত আসামি বেগম খালেদা জিয়া ও দুর্নীতিবাজ তারেক রহমানরা দেশবিরোধী ষড়যন্ত্রে লিপ্ত। এই ষড়যন্ত্রের জবাব দিতে ছাত্রলীগকে সর্বদা প্রস্তুত থাকতে হবে।
নড়িয়া উপজেলা ছাত্রলীগের আহ্বায়ক আসাদুজ্জামান বিপ্লবের সভাপতিত্বে ও যুগ্ম আহ্বায়ক স্বপন দেওয়ানের সঞ্চালনায় অনুষ্ঠানে বক্তব্য রাখেন, রাজনগর ইউনিয়ন আওয়ামী লীগের সভাপতি বীর মুক্তিযোদ্ধা নুরুল ইসলাম মীরমালত, সাধারণ সম্পাদক ও ইউপি চেয়ারম্যান আবু আলেম মাদবর, নড়িয়া সরকারি কলেজ ছাত্রলীগের আহ্বায়ক ইমরান খান, উপজেলা ছাত্রলীগের যুগ্ম আহ্বায়ক রফিকুল ইসলাম আকাশ।

#
গিয়াস/রাহাত/মোশারফ/সেলিম/২০২২/১৯২০ ঘণ্টা

তথ্যবিবরণী                                                                                                         নম্বর: ১৫৭৪

তাসখন্দে বাংলাদেশ দূতাবাসে পহেলা বৈশাখ উদ্‌যাপন

তাসখন্দ, ১৫ এপ্রিল :
উজবেকিস্তানের তাসখন্দে বাংলাদেশ দূতাবাসে গতকাল যথাযথ উৎসাহ-উদ্দীপনার মধ্য দিয়ে পহেলা বৈশাখ ও বাংলা নববর্ষ-১৪২৯ উদ্‌যাপিত হয়। এ উপলক্ষ্যে বাংলাদেশ হাউসে অভ্যাগত অতিথিদের উপস্থিতিতে বাংলাদেশের রাষ্ট্রপতি ও প্রধানমন্ত্রীর বাণী পাঠ করে শুনানো হয়।  
 এ উপলক্ষ্যে আয়োজিত অনুষ্ঠানে আলোচনায় অংশগ্রহণ করেন বাংলাদেশ কমিউনিটির বীর মুক্তিযোদ্ধা গোলাম নবী, এআইইউবি’র চেয়ারম্যান ড. হাসান এবং হিসাব মহানিয়ন্ত্রকের কার্যালয়ের সিজিএ মোঃ নূরুল ইসলাম প্রমুখ। 

এসময় বাংলাদেশের রাষ্ট্রদূত মোঃ জাহাঙ্গীর আলম তাঁর বক্তব্যে অনুষ্ঠানে অংশগ্রহণকারী বাঙালি কমিউনিটির সদস্যদের এবং উজবেকিস্তানের গণ্যমান্য ব্যক্তিবর্গকে বাংলা নববর্ষের শুভেচ্ছা জানান। তিনি বলেন, ১লা বৈশাখের এ উদ্‌যাপন বাংলাদেশের সমৃদ্ধ সংস্কৃতির পরিচয় বহন করে, যেহেতু, এটি বাংলাদেশের সংস্কৃতির একটি ঐতিহ্য। ২০১৬ সালে মঙ্গল শোভাযাত্রাকে ইউনেসকো বিশ্ব সাংস্কৃতিক ঐতিহ্য হিসেবে স্বীকৃতি দেয় উল্লেখ করে তিনি বলেন, এ উৎসব বিশ্বের বুকে বাংলাদেশের ঐতিহ্যকে তুলে ধরেছে ।  
অনুষ্ঠান উপলক্ষ্যে বাংলাদেশ হাউস আলোকসজ্জায় সজ্জিত করা হয়। আগত অতিথিবৃন্দকে ইফতার এবং বাংলাদেশি ও উজবেক খাবারে আপ্যায়িত করা হয়। এসময় আগত অতিথিবৃন্দ পরস্পরের সাথে শুভেচ্ছা বিনিময় করেন। 

অন্যান্যের মধ্যে এআইইউবি’র ভাইস চ্যান্সেলর ড. কারমেন, বিশ্ববিদ্যালয় শিক্ষক ড. বেগুইম, ড. কামরুল ইসলাম, মিস সায়োরা, পরিবার পরিজনসহ বাংলাদেশ কমিউনিটির সদস্যগণ এবং উজবেক গণ্যমান্য ব্যক্তিবর্গ উপস্থিত ছিলেন। 

#
ইউসুফ/রাহাত/মোশারফ/আব্বাস/২০২২/১৯১৫ ঘণ্টা 
তথ্যবিবরণী                                                                                                                            নম্বর : ১৫৭৫
বিরল বাজার পুনঃনির্মিত কেন্দ্রীয় জামে মসজিদের উদ্বোধন করলেন নৌপরিবহন প্রতিমন্ত্রী

বিরল (দিনাজপুর), ২ বৈশাখ (১৫ এপ্রিল): 


নৌপরিবহন প্রতিমন্ত্রী খালিদ মাহ্‌মুদ চৌধুরী আজ দিনাজপুরের বিরলে বিরল বাজার পুনঃনির্মিত কেন্দ্রীয় জামে মসজিদের উদ্বোধন করেন। এ সময় উপস্থিত ছিলেন বিরল উপজেলা নির্বাহী অফিসার আফছানা কাওছার, অতিরিক্ত পুলিশ সুপার সুজন, বিরল উপজেলা আওয়ামী লীগের সভাপতি ও বিরল পৌরসভার মেয়র আলহাজ সবুজার সিদ্দিক সাগর, মসজিদের সভাপতি মোফাচ্ছেল হক ছেলু, সাধারণ সম্পাদক আব্দুর রাজ্জাক প্রমুখ। 

প্রতিমন্ত্রী পরে মসজিদের মুসল্লিদের সাথে সেখানে আসরের নামাজ আদায় করেন।

#
জাহাঙ্গীর/রাহাত/মোশারফ/শামীম/২০২২/১৮৫৫ঘণ্টা 

তথ্যবিবরণী                                                                                                           নম্বর : ১৫৭৩ 

শেখ হাসিনার আমলে কখনও খাদ্য সংকট হয়নি, ভবিষ্যতেও হবে না

                                                                    -- কৃষিমন্ত্রী
ঢাকা, ২ বৈশাখ (১৫ এপ্রিল): 


কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক বলেছেন, বিএনপি, স্বাধীনতাবিরোধী শক্তি ও কিছু বুদ্ধিজীবী দেখতে চায় দেশে খাদ্য নিয়ে হাহাকার হোক, দুর্ভিক্ষ হোক। তারা মনে করে-দেশে দুর্ভিক্ষ হবে, রাস্তাঘাটে মানুষ না খেয়ে মরে পড়ে থাকবে; আর তা নিয়ে আন্দোলন করে শেখ হাসিনার সরকারের পতন ঘটাবে। তাদের উদ্দেশে বলতে চাই, শকুনের দোয়ায় গরু মরে না। কারণ, আমাদের সকল ধরনের প্রস্তুতি ও কর্মসূচি রয়েছে। প্রধানমন্ত্রী শেখ হাসিনা খাদ্য নিরাপত্তাকে সর্বোচ্চ গুরুত্ব দিয়ে করোনাকালেও দেশে খাদ্য উৎপাদন বৃদ্ধি করেছেন। রেকর্ড পরিমাণ খাদ্য মজুত রয়েছে। তাছাড়া প্রধানমন্ত্রী খাদ্য সহযোগিতা নিয়ে মানুষের পাশে আছেন। কাজেই, শেখ হাসিনা যতদিন ক্ষমতায় থাকবে, ততদিন দেশে কখনও খাদ্য সংকট হবে না, কোনো দুর্ভিক্ষও হবে না। 

 
শুক্রবার সকালে রাজধানীর শ্যামপুর মডেল স্কুল মাঠে ঈদুল ফিতর উপলক্ষ্যে অসহায় ও দুস্থদের মাঝে খাদ্যসামগ্রী ও বস্ত্র বিতরণ অনুষ্ঠানে কৃষিমন্ত্রী এসব কথা বলেন। ঢাকা মহানগর দক্ষিণ আওয়ামী লীগ এ অনুষ্ঠানের আয়োজন করে।


মন্ত্রী বলেন, বিএনপিজোট, স্বাধীনতাবিরোধী শক্তি ও কিছু বুদ্ধিজীবী--এরা করোনা মোকাবেলার ক্ষেত্রেও বাংলাদশের ব্যর্থতা দেখতে চেয়েছিল। কিন্তু প্রধানমন্ত্রী শেখ হাসিনা অত্যন্ত সফলভাবে করোনা মোকাবেলা করে তাদের এই চাওয়াকে ব্যর্থ করে দিয়েছেন। এখন জাতিসংঘের বিশ্ব স্বাস্থ্য সংস্থাসহ সারা বিশ্ব বলছে, বাংলাদেশ করোনা মোকাবেলায় রোল মডেল। বাংলাদেশ আজ শুধু উন্নয়নের রোল মডেল নয়, করোনা মোকাবেলায়ও রোল মডেল।


 দেশের মানুষের বিপদে-আপদে আওয়ামী লীগ সবসময়ই পাশে থাকে, বিএনপি কখনও থাকে না উল্লেখ করে মন্ত্রী বলেন, খালেদা জিয়া-তারেক রহমানরা ক্ষমতায় থাকাকালে দেশটাকে লুটপাট করে অর্থবিত্ত উপার্জন করেছেন, নিজেদের ভোগবিলাসে ব্যয় করেছেন আর বিদেশে পাচার করেছেন। প্রয়োজনের সময় মানুষের পাশে দাঁড়াননি। অন্যদিকে আওয়ামী লীগ ও এর নেতাকর্মীরা সবসময় মানুষের পাশে দাঁড়িয়েছে, মানুষকে সহযোগিতা করেছে।

 
অনুষ্ঠানে আওয়ামী লীগের ত্রাণ ও সমাজকল্যাণ সম্পাদক সুজিত রায় নন্দী, ঢাকা মহানগর দক্ষিণ আওয়ামী লীগের সাধারণ সম্পাদক হুমায়ুন কবির, ত্রাণ ও সমাজকল্যাণ সম্পাদক শেখ মোঃ আজাহার প্রমুখ বক্তব্য রাখেন।
 

#
কামরুল/পাশা/মোশারফ/শামীম/২০২২/১৭৫৫ঘণ্টা
তথ্যবিবরণী                                                                                                         নম্বর: ১৫৭২
মুম্বাইয়ে বাংলাদেশ উপহাইকমিশনে বাংলা নববর্ষ ১৪২৯ উদ্‌যাপন
মুম্বাই (ভারত), ১৫ এপ্রিল :
ভারতের মুম্বাইস্থ বাংলাদেশ উপহাইকমিশনে বাংলা নববর্ষ এবং বর্ষবরণ ১৪২৯ উৎসাহ-উদ্দীপনার মধ্য দিয়ে উদ্‌যাপন করা হয়। বর্ষবরণ উপলক্ষ্যে ১লা বৈশাখ ১৪২৯ (বাংলা) এবং ১৪ এপ্রিল ২০২২ (খ্রিঃ)-এ উপ-হাইকমিশন প্রাঙ্গণে এক মিলন মেলা ও সাংস্কৃতিক অনুষ্ঠানের আয়োজন করা হয়। অনুষ্ঠানের শুরুতে রাষ্ট্রপতি এবং প্রধানমন্ত্রীর বাণী পাঠ করা হয়। মুম্বাইয়ে বসবাসরত প্রবাসী বাংলাদেশিগণ, ভারতীয় বাঙালি, বিভিন্ন কূটনৈতিক মিশনের প্রধান ও প্রতিনিধিগণ, থিংক ট্যাংক ও সিভিল সোসাইটির প্রতিনিধি, ভারতীয় নৌবাহিনী প্রতিনিধি, স্থানীয় গণ্যমান্য ব্যক্তিবর্গ এবং দূতাবাসের কর্মকর্তা ও তাঁদের পরিবারবর্গ অনুষ্ঠানে উপস্থিত ছিলেন। 

বর্ষবরণ অনুষ্ঠানের প্রারম্ভে মুম্বাইয়ে নিযুক্ত বাংলাদেশের উপহাইকমিশনার চিরঞ্জীব সরকার আমন্ত্রিত অতিথিদের বাংলা নববর্ষের শুভেচ্ছা ও অভিনন্দন জানান। অতিথিদের উদ্দেশে দেয়া স্বাগত বক্তব্যে তিনি বাংলা নববর্ষ উদ্‌যাপনকে জাতি, ধর্ম, বর্ণ নির্বিশেষে সকলের একীভূত হওয়ার এক সার্বজনীন ও অসাম্প্রদায়িক উৎসব হিসেবে অভিহিত করেন। বাংলা বর্ষবরণকে বাঙালি সংস্কৃতির এক আবহমান কৃষ্টি হিসেবেও তিনি উল্লেখ করেন।
এরপর নৃত্তাঞ্জলি-নামক স্থানীয় সাংস্কৃতিক সংঘ কর্তৃক এক মনোজ্ঞ সাংস্কৃতিক সন্ধ্যার আয়োজন করা হয়। আয়োজনে শিল্পীরা বৈশাখীর গানে গানে এবং নৃত্য পরিবেশনার মাধ্যমে বাঙালির সংস্কৃতিকে তুলে ধরেন। সাংস্কৃতিক অনুষ্ঠানের পাশাপাশি বর্ষবরণের এ অনুষ্ঠানে বাংলাদেশে প্রচলিত পিঠা, বিভিন্ন ধরনের নিরামিষ ভর্তা ও বাঙালির ঐতিহ্যবাহী খাবার পরিবেশন করা হয়। আগত আমন্ত্রিত অতিথিবৃন্দ এ আয়োজনের মাধ্যমে বাঙালি সংস্কৃতি ও ঐতিহ্যের সাথে পরিচিত হতে পেরে আনন্দ প্রকাশ করেন এবং এ মনোজ্ঞ আয়োজনের জন্য বাংলাদেশ উপহাইকমিশনকে ধন্যবাদ জানান। 

# 
চিরঞ্জীব/পাশা/মোশারফ/আব্বাস/২০২২/১৬৪৫ ঘণ্টা 

তথ্যবিবরণী                                                                                                                                নম্বর: ১৫৭১
কোভিড-১৯ সংক্রান্ত সর্বশেষ প্রতিবেদন 
ঢাকা, ২ বৈশাখ (১৫ এপ্রিল) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে শুক্রবার সকাল ৮টা পর্যন্ত ২৪ ঘণ্টায় দেশে ২৭ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৬৪ শতাংশ। এ সময় ৪ হাজার ১৯৩ জনের নমুনা পরীক্ষা করা হয়েছে।      
গত ২৪ ঘণ্টায় কোভিড আক্রান্ত কোনো রোগীর মৃত্যু হয়নি। এ পর্যন্ত ২৯ হাজার ১২৪ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৯০ হাজার ২৬৪ জন।

# 
জাকির/পাশা/মোশারফ/আব্বাস/২০২২/১৫৫৬ ঘণ্টা

